
RENTMEESTERSKAP IN KORT

In die Bybel beklee rentmeesterskap ’n baie prominente plek.  Hierdie dokument gee ’n kort samevatting van die praktiese riglyne, wat vir gemeentes beskikbaar is, sodat meer oor Bybelse finansiële rentmeesterskap nagedink en gekommunikeer kan word.

Na aanleiding van die inligting kan kerkrade oorweeg om ’n jaarlikse dankofferverbintenisfees te reël, waar lidmate geleentheid kry om definitiewe besluite oor hulle rentmeesterskap te neem.

Die resultaat hiervan gee aan die kerkraad ’n grondslag vir ’n inkomstebegroting, sodat uitgawes daarvolgens bepaal kan word.

Dit geskied alles vanuit die Kerk en gemeente se visie vir die Here se koninkryk.
1.
Inleiding

Die Bybel leer dat ons verbondenheid aan die Here, ons ook verbind om verantwoordelike rentmeesters te wees.
Die riglyne wat hier volg wil gemeentes begelei om hulle lidmate te help om blymoedige rentmeesters te wees, wat veral groei in hulle offervaardigheid!

Die uniekheid en eie aard van elke gemeente moet egter duidelik in die hantering van die saak verreken word.

Die saak van rentmeesterskap raak alle aspekte van gemeentewees, sowel as die groter kerkverband en ons lewe.  Rentmeesterskap is dus ’n meer omvattende saak wat die totale prentjie van gemeeente-wees omvat.

2.
Die Bybel

Die Bybel se uitgangspunte is ons grondslag.
Die Here het Abraham geseën om tot seën vir die ander te wees.  Daardie motief kom deurgaans in die Bybel na vore.

As mense is ons nie besitters nie, maar wel bestuurders (rentmeesters) van alles wat die Here aan ons toevertrou het.  Ons moet rekenskap gee van alles wat aan ons toevertrou is – in die gesindheid van 2 Korintiërs 8: Hulle het hulleself eers aan die Here gegee, en toe hulle offers…..
Ons is aanspreeklik ten opsigte van ons gawes (talente), geleenthede (tyd), geld en grond (die ekologie) [GGGG] teenoor die Here.  Ons offers is teken van ons dankbaarheid teenoor die Here.

Vir die Here Jesus was dit normaal om geloof en middele in een asem te noem.  Meer as die helfte van sy gelykenisse handel oor die regte gebruik van geld en goed.  Hy het ook telkens verwys na ’n gawe as offer (As jy jou gawe na die altaar bring en dit jou daar byval dat iemand iets teen jou het . . . ; Jesus het gekyk terwyl baie ryk mense baie geld in die offergawe kis gegooi het . . .)

Die Ou Testament sien die offer van ’n tiende as deel van Gods volk se lewe.  Die Nuwe Testament hef die tiende nie op nie (Matteus 23:23), maar bring ’n vervullende dimensie in die begrip dankoffer volgens elkeen se vermoë.
Die Bybel heg ook die mees omvattende beloftes van die Here aan offervaardigheid: Oop vensters van die hemel met meer reën as nodig (Maleagi 3:10), God sal alles in oorvloed skenk . . .  (2 Korintiërs 9:8), God sal in elke behoefte ryklik voorsien (Filippense 4:19) ensovoorts.

3.
Roeping
Verantwoordelike rentmeesterskap begin daarby dat lidmate/’n gemeente vanuit hul kennis en ontmoetings met die Drie-enige God, die roeping (geloofsoortuiging) met mekaar begin deel, sodat die lewe anders kan wees as wat dit was.  Sonder hierdie gedeelde droom van ’n ander toekoms sal min lidmate hulle lewens en beursies meer omvattend vir die Here gee.

Gedurende die afgelope aantal jare het baie gemeentes tot roepingservaring (visievorming) gekom.  Dit is reg dat meeste van daardie gemeentes hulle visie laat leef deur dit effektief bekend te maak en te bemark, sodat dit in lidmate se lewens grondvat.  Dit is belangrik dat lidmate die visie van die gemeente verstaan en daarby inkoop.  ’n Visie wat egter nie voorsiening maak om na buite uit te reik nie, is nutteloos.  ’n Gemeente kom eers met alles op dreef as elke lidmaat die nood van hulle omgewing besef en begin om die nood aan te spreek.
Vir gemeentes wat reeds ’n visie het, of in ’n proses van visievorming is, kan onderstaande riglyne aanvullend gebruik word.  So nie, moet ’n gemeente dit oorweeg om by visievorming te begin.
Belangrik is ook om daarop te let dat ’n sistemiese benadering nodig is.  Die verskillende vlakke van gemeente-wees speel op mekaar in.
4.
Vernuwing en Groei
Voordat ons in ons gemeentes  oor finansiële rentmeesterskap "begin praat" sal ons eers "vernuwend" moet dink.  Vir baie jare is die belangrike onderwerp van rentmeesterskap afgeskeep.  Die regte klem daarop was ook nie nodig nie.  Want in die kerk wat op ’n pad van "instandhouding" was, in ’n tyd waar sy lidmate ’n "aangebore" lojaliteit gehad het, het ons finansieel oorleef en was die Bybelse beklemtoning van rentmeesterskap nie "nodig" nie.  Maar in hierdie tyd, waar lojaliteit "verwerf" moet word en waar die kerk vanuit die roeping met ’n missie leef, word finansiële rentmeesterskap baie belangrik.  Wat meer is, ons lidmate moet gelei word tot "bekering van die beursie" wat teken van ware bekering is (Luther).  Met Bybelse lering oor rentmeesterskap is ons ook baie meer gehoorsaam aan die Woord! 

Ons sal ’n "kultuur" van Rentmeesterskap in die gemeente se lewe as geheel, en in die lidmate individueel moet laat groei.  Dit sal doelbewus, maar sonder "druk" gedoen moet word.  Hierdie rentmeesterskap mag nooit om geld alleen gaan nie.  (Dit is dalk te maklik!)  Dit mag ons nooit vrywaar om ook rentmeester van ons gawes, geleenthede en grond te wees nie.
Die vernuwing sal by die leraars moet begin.  Menige leraars is bang om oor geld te praat.  En wanneer ons daaroor praat, is dit gewoonlik negatief: hoe beperk ons fondse is, hoe min bronne daar in ons gemeente is, hoe beswaard ons oor ons sinodale vennootskap en verantwoordelikheid is . .  Aan die hand van die Bybel hoef ’n mens nie skaam te wees om met mense oor geld te praat nie.  Deur daaroor te praat is dit nie wat jy "aan hulle doen" nie, maar wat jy "vir hulle doen" – ons help hulle om te verstaan en gehoorsaam te wees aan die Here!  Ons begelei mense om te groei in hulle betrokkenheid by die Here se werk.

Die leraars moet glo in die gemeente se visie, dit self leef en bemark, en lidmate begelei om ook eienaarskap daarvoor te neem.  Dan sal dit vir hulle maklik word om ook die finansiële implikasies te integreer.

Daarna sal die vernuwing by die Kerkraad moet plaasvind.  Hulle sal gehelp moet word om van die "armoede kultuur" (ons moet die begroting so klein as moontlik laat wees), te groei na ’n "visie kultuur" (ons streef daarna om soveel as moontlik vir die Here te doen en te gee).  En van ’n "instandhoudings-kultuur" na ’n "roepingsgedrewe" gemeentelewe wat die Koninkryk van die Here meer en meer buite die gemeente laat kom.  Die belangrikste metode hiervoor is om die Kerkraad aan die Woord bekend te stel – gebruik elke Kerkraadsbyeenkoms om ’n stuk Bybelstudie oor Rentmeesterskap te doen.  ’n Verdere stap in die Kerkraad se "vernuwing" sou wees om die Vraelys vir ’n Gemeente se Finansiële Bestuursplan te gebruik.  Kerkraadslede kan dit self invul.  Dit sal hulle daartoe bring om vanuit ’n ander perspektief na die gemeente te kyk, leemtes te identifiseer, en planne te maak om dit aan te spreek!
In die proses moet vernuwing ook by die gemeente plaasvind.  Gebruik soveel as moontlike kommunikasiemetodes om dit te doen:  Gemeente nuusbrief, weeklikse aankondiginge / bulletin, getuienisse van lidmate, dankoffertyd in die eredienste, bekendstelling van deurkollektes, ensovoorts.  Hanteer dit soos die Here Jesus dit gedoen het - asof dit die natuurlikste ding is om daaroor te praat.  En moet nooit apologeties daaroor wees nie – dan is dit soos om verskoning te maak vir die Here se kruisiging.

Lidmate moet gedurig besef dat ons roeping is om die koninkryk van die Here te laat kom.  Daarom moet die volle prentjie van lidmate se betrokkenheid aangespreek word.  Of dit in die gemeente, of by ander mense en instansies is, waardeur die koninkryk opgebou word, is dit deel van die gelowige se roeping.
5.
Waarheen is ons oppad?

As helpende Christene wat gee en omgee, fokus ons op dit wat die Here bedoel het dat ons moet wees.  Dit gaan om gelowiges se behoefte om vir die Here te gee, eerder as die Kerk se behoefte om te ontvang.  In hierdie proses het ons veral ses (6) dinge in die oog:

Een:
Hernude toewyding en gehoorsaamheid aan die Here.

Twee:
Groter openheid en algemene gesprek oor rentmeesterskap.  ’n Proses waardeur veel meer as in die verlede oor Bybelse rentmeesterskap gekommunikeer sal word.

Drie:
’n Proses wat riglyne gee oor hoe ’n jaarlikse dankofferverbintenis deur lidmate hernu kan word.
Vier:

Sinvolle administrasie ten opsigte van dankoffers.

Vyf:

Bevordering van testamentêre bemakings.

Ses:

Aandag ook aan die rentmeesterskap van tyd, talente en die aarde.

6.
Leierskap

Hulle wat die leiding neem, behoort te weet hoe belangrik rentmeesterskap is.  Dit moet geleer word.  Dit moet gepreek word.  Leiers moet self gehoorsame rentmeesters wees en dit modelleer!

Die leierskap moet ook altyd die groot waarheid bevestig: ’n gemeente groei wanneer dit nie net gerig is op die instandhouding van die gemeente self nie, maar veral op diens aan die koninkryk van God buite die gemeente.  Lewe en gee na buite is nie net bevorderlik vir die werk van die Here nie, dit laat die gemeente self groei!  So word hulle self modelle van Jesus wat Homself gegee het!

Die leraar(s) as leier se rol moet nie gering geag word nie.  Hy/sy stel die voorbeeld, sy/haar woorde inspireer, inisieer die beplanning en gee Bybelgetroue lering oor rentmeesterskap!

7.
Kerkraad

Een van die kerkraad se belangrikste take is om die gemeente te leer wat die Woord van God ons oor verantwoordelike rentmeesterskap leer.  Die kerkraad moet (soos die leraar(s)) ook die voorbeeld in hierdie verband stel.  Dit kan op verskeie maniere geskied.

7.1
Woordverkondiging

Die Woord van die Here moet "gehoor" word, sodat lidmate daarop kan reageer.  Die prediking in die eredienste bly een van die belangrikste plekke waar die Woord aan die woord kom.  Hier is enkele moontlikhede:

*
"As jy jou gawe bring"  (Matteus 5:23,24; met Markus 12:41 tot 44)

*
"’n Tiende"  (Maleagi 3:10 met Matteus 23:23)

*
"’n Bestuurder is aanspreeklik"  (Lukas 16:1 tot 13)

*
"Ywer vervang bekommernis"  (Lukas 12:22 tot 34)

*
Offers in die OT en NT
*
"Dankoffer bring ewewig"  (2 Korintiërs 8:12)

*
"Beloftes verbind aan Dankoffers  (Maleagi 3:10, 2 Korintiërs 9:8 en Filippense 4:19)

*
Reaksie op ontmoeting met die Here  (Genesis 28:22, Lukas 19:1 tot 11 en 2 Korintiërs 8:5)
Daar is natuurlik baie, baie meer skrifgedeeltes wat direk met finansiële rentmeesterskap te doen het – gebruik en verkondig dit!
7.2
Dankoffertyd in eredienste

Dit kan met vrug gebruik word om goeie rentmeesters te laat groei in offervaardigheid.  Die liturg kan meer oor die dankoffer sê, waarvoor dit gebruik word, ensovoorts.  Getuienis deur lidmate wat die Here se seën ervaar, kan ook hier plek kry.  Vervang die ronde, plat houtbordjies met gevlegte mandjies wat plek het vir note en koeverte.
7.3 
Deur"kollektes"

’n "Tweede offergawe" by eredienste is die geleentheid om die gemeente se vennootskap met ander sake te stimuleer.  Deur die saak verbaal te motiveer, word die betrokkenheid daarby en voorbidding daarvoor, baie meer!  By geleenthede waar die liturg die saak verduidelik en "’n gesig daaraan gee" is die opbrengs gewoonlik drie tot vier maal meer.

7.4 
Die erediens

Dit wat by punte 7.1 tot 7.3 gesê is, moet deel vorm van die hele Erediens-gebeure wat die lidmate bewus maak dat ook hulle offers in geld ’n element van aanbidding is.
7.5
Bybelstudies wat Bybelse rentmeesters laat groei

Daar is verskillende Bybelstudies beskikbaar.  Gebruik dit in die gemeente op verskillende plekke en geleenthede.
7.6
Groepe

Die waarde van groepe - omgee, selgroepe ensovoorts kan nie oorskat word nie.  Waar daar verhoudinge en verantwoordbaarheid is, dra mense makliker by.  Die groep is juis die plek waar almal tot hulle reg kan kom.

8.
Administrasie
8.1
Administrasie in die gemeente is soos die hartklop in die liggaam.  As dit daar sleg gaan, verswak al die ander funksies!

8.2
Die vraag kan ontstaan:  Watter rol behoort kontrole in die gee van dankoffers te speel?  Waar daar 100% meelewing en verbintenis is (en dit bly elke gemeente se ideaal!) sou geen kontrole nodig wees nie.  Dit is die ideaal waarheen ons streef.

8.3
Maar die werklikheid is dat ons oor jare heen aan ’n gekontroleerde dankofferstelsel gewoond geraak het.  Mense voel veilig binne gekontroleerde omstandighede en "people tend to do what is inspected rather than is expected."  Kontrole geld vir enige ander stelsel wat ook gebruik kan word?
8.4
Kontrole bied ook aan die Kerkraad geleentheid om aan gewers erkenning en dank te betuig.  ’n Ingelewerde dankofferkoevert, byvoorbeeld, wat met ’n bedankingsbriefie (of so iets) by die lidmate terugbesorg word, het ’n baie positiewe gevolg!  Deur kontrole kan die Kerkraad ook bepaal wie geen of ongereeld dankoffer gee.  Dit behoort opgevolg te word, want ’n lidmaat wat nie ’n dankoffer gee nie, verstaan dalk nie die konsekwensies van ’n verbintenis aan die Here nie, of het dalk iets op die hart wat nie op ’n ander manier gesê kan word nie!  Kerkrade moet lidmate wat geen (of geringe) dankoffer gee nie, ernstig opneem en aandag daaraan gee.
8.5
Waar koeverte as dankoffer metode gebruik word, moet moeite met die koeverte gedoen word.  Persoonlike kontak met die lidmate is baie belangrik – wanneer die koevert afgegee of terug besorg word.  Gebruik koeverte wat maandeliks verskil – byvoorbeeld die kleur en bewoording van die koeverte.  Dit is ook belangrik dat kommunikasie geleenthede deur middel van die koeverte benut word:  plaas byvoorbeeld ’n briefie in die koevert – so dat ’n deel uitsteek – skryf elke maand iets anders, byvoorbeeld waarvoor die dankoffer gebruik word, hoe die gemeente en Sinode se visie vervul word, dank vir wat gegee word, ensovoorts.
8.6
Waar ’n Debietorder stelsel gebruik word, moet daar juis ekstra moeite gedoen word om persoonlike kontak te bevorder.  Stuur gereeld bedankings.  Vra jaarliks of die offer verhoog kan word.  Probeer om die meganiese outomatisasie van die elektroniesse stelsel te oorbrug.   Daar is niks wat persoonlike kontak kan vervang nie, en mense heg groot waarde daaraan!
8.7
Gemeentes lê al meer klem op die bring kultuur as die gaan haal kultuur.  Hiervoor is die kontrole uiteraard moeiliker.  In hierdie opset is die uitdaging om steeds te bereik wat met vorige metodes bereik is.  Daar word byvoorbeeld aan sake soos persoonlike kontak, die deurgee van inligting en ’n doelbewuste geleentheid om by te dra gedink.
8.8
In alles, onthou dat erkentlikheid (dank, waardering, terugvoer oor wat bereik word) die beste motiveerder is.   Dit laat mense positief reageer!

9.
Proses tot jaarlikse Dankofferverbintenis
Die gedeelte wat hier volg is ’n belangrike praktiese riglyn.  Dit kan aangepas word by plaaslike omstandighede en dan "gedoen" word.  Hierdie riglyne kan maklik in gemeentes met ’n tradisionele manier van insameling gebruik word.  Die aanpassing vir nuwe maniere van insameling, behoort egter met die onderliggende beginsels rekening te hou.
9.1
Stel ’n diensgroep vir Bybelse rentmeesters saam wat biddend besin oor die hele aspek van verantwoordelike rentmeesterskap en in samewerking met die kerkraad ’n strategie vir die gemeente uitwerk.  Die res van die organisasie en deurvoer van die proses moet aan hierdie diensgroep oorgelaat word, met kennis en goedkeuring deur die kerkraad.  Vir die diensgroep is die volgende belangrik:

Beginsel een:
Die leiersgroep moet doelbewus beplan om ’n gemeente te lei in rentmeesterskap.

9.1.1
Samestelling:  Dit moet verkieslik nie net die fondse diensgroep van die kerkraad wees nie, hoewel die fondse diensgroep se betrokkenheid deurslaggewend kan wees.  Die diensgroep moet saamgestel word uit die sterkste meningsvormers in die gemeente wat self getroue Bybelse rentmeesters is.  Die leierskap moet hierdie diensgroep met groot omsigtigheid (en gedra in gebed) saamstel.

9.1.2
Die diensgroep moet vir hulleself ’n doelstelling formuleer.   ’n Doelstelling sou soos volg kan wees:  "Die diensgroep streef om binne die volgende jaar deur middel van sinvolle kommunikasie, effektiewe administrasie, en deur ’n jaarlikse dankofferverbintenis (en ander metodes), die lidmate toe te rus om as Bybelse rentmeesters te groei, sodat hulle gemiddeld minstens 1% meer van hulle inkomste vir die Here via die gemeente sal gee."
(Vanuit die doelstelling moet verskillende doelwitte vasgestel word.  ’n Doelwit moet spesifiek, meetbaar, haalbaar en tyd-bepaald wees.)
9.1.3
As deel van die doelwitte sal die diensgroep onder andere die volgende sake moet hanteer:
9.1.3.1
Administrasie

*
Lidmaatrekords  (volledigheid en korrektheid, met kontak besonderhede)

*
Kwotasies vir en uitvoer van drukwerk en publikasies

*
Begroting vir proses wat diensgroep moet uitvoer

*
Versending van korrespondensie, indien so besluit

*
Skedulering van alle aktiwiteite om in te pas by jaarprogram
*
Bepaal ’n datum vir die dankofferverbintenisfees

*
Deurgee van verwagte inkomste, sodat uitgawe begroting bepaal kan word.
’n Gemeente wat weg beweeg het van die tradisionele manier van insameling, stel dit so:  Administrasie is ’n voortdurende uitdaging aangesien sommige mense verkies om anoniem te gee en daar gereeld koevertjies in die kollekte mandjies beland wat anoniem is.  Maar dit moet maar gedoen word so goed as wat moontlik is.  Gedurende Februarie laat ons offerkaartjies invul in die eredienste en in die selgroepe.  Dit help vir begrotingsdoeleindes asook met gepaardgaande administrasie.
9.1.3.2
Kommunikasie en reklame

*
Wat word hoe en wanneer deur wie gekommunikeer?

*
Aanwys van predikers en sprekers

*
Wie gaan wanneer getuienisse lewer?

*
Skriftelike kommunikasie in maandblad en aankondiginge
*
Saamstel van brosjure wat gemeentelike visie en finansies bekendstel

*
Opstel van verbintenisvorm (vir Verbintenisfees)
’n Ander gemeente stel dit so:  Gesonde oop en deursigtige kommunikasie rakende die gemeente visie en begroting gedurende minstens een erediens op ’n Sondag is die pols vir die hartklop van ’n gemeente.
9.2
Dit is nodig dat die proses voorafgegaan word deur ’n tyd lank se intensiewe geestelike voorbereidingsprogram deur middel van prediking, gesprekke met kerkraad, wyksbyeenkomste, ensovoorts, ("vernuwing" en nuwe toewyding).  Die verbintenis aan verantwoordelike rentmeesterskap gaan hand aan hand met ’n verbintenis aan die Here en aan die visie van die gemeente.
Beginsel twee:
Dit is ’n proses om almal tot die besef te bring dat rentmeesterskap deel van die geestelike groei van ’n gemeente is.

9.3
Dit kan opgevolg word met ’n paar boodskappe oor ons dankoffers.  Sien ook punte 4 en 7.1 hierbo.

9.4
Die volgende stappe (as moontlike riglyne) vir die proses sou deur die Diensgroep oorweeg kon word: 

9.4.1
Die leraar en kerkraadslede kry geleentheid om in die lig van die Skrif en aan die hand van beskikbare inligting (byvoorbeeld ’n brosjure oor offervaardigheid), elkeen saam met sy/haar eggenote vir ’n tyd lank te bid onder andere oor wat die Here van hulle verwag.
Op die genoemde datum, of voor die datum handig elke kerkraadslid ’n verbintenisvorm in.  Op die vorm verskyn geen name nie.  Dit is nie ’n bindende belofte nie, maar ’n voorneme en dit lees soos volg:  "My eggenote en ek wil graag onder die seënende hand van die Here, sover moontlik, maandeliks R………as dankoffer aan die Here gee."

Die rede waarom hierdie vorms in ’n geslote koevert gegee word, is sodat die totale som wat die kerkraad van voorneme is om te gee, by die volgende stap aan die gemeente bekend gestel kan word.

[Dit is belangrik dat sover moontlik elke kerkraadslid ’n vorm inhandig.  Dit word die "lokomotief" wat die "trein trek."  Die kerkraad (en gemeente) staan gewoonlik verbaas oor wat die som is.]

Nog ’n gemeente:  Indien die leraars nie hulleself eerste verbind nie, kan hulle dit nie van die leiers of die gemeentelede verwag nie.  Dan het jy geen outoriteit om daaroor te praat nie.  Daar is ook geen geestelike outoriteit nie.  Dieselfde geld vir die kerkraad of gemeentebestuur en selleiers.  Kan nie kerkraadslid wees as nie tiende gee nie.  En as dit nie bruto is nie, kan ons nie bruto verwag nie.

Beginsel drie:
Die leiers moet hulleself eerste verbind en voorloop in die proses van rentmeesterskap.

9.4.2
Terselfdertyd word die hele program aan die gemeente bekend gestel.  Vir drie of vier weke word daar intensief oor die saak gekommunikeer:   Deur die Woordverkondiging, aankondiginge, maandbriewe en selfs persoonlike briewe aan lidmate word elkeen gevra om hulle deelname te  oorweeg.

In die kommunikasie gaan dit oor: 
Verbintenis aan die Here, 

Die gemeente se visie as gehoorsaamheid aan die Here,
Bybelse beeld van rentmeesters – ook wat finansies betref,
Dankoffer as dankbare reaksie op die Here se gawe in Jesus Christus, Oproep dat rentmeesters minstens 1% meer van hulle inkomste vir die Here gee.
Dit kan aan die gemeente gemeld word dat die kerkraad klaar oor die saak gebid en besin het, en kondig dan die somtotaal vir hulle aan.  Vra die lidmate om individueel (of as egpaar) ook vir ’n tyd lank, hulle voor die Here oop te stel en op sy leiding te wag ten opsigte van die bedrag wat hulle maandeliks aan Hom moet gee.

9.4.3
Die lidmate se verbintenis word by ’n erediens gedoen.  Reël dit as ’n jaarlikse feesgeleentheid waar ’n verbintenis aan die Here en die gemeente se visie opnuut gemaak word.  Dit word skriftelik op ’n vorm (wat vooraf, saam met die uitnodiging tot biddende oorweging beskikbaar gestel is) gedoen en by die feesdiens ingehandig.
Die totaal van hierdie verbintenisse vorm die basis vir die Kerkraad se begroting vir die volgende jaar.  Kommunikeer openlik en voortdurend oor die hele proses.
Beginsel vier:
Voldoende, oop en deursigtige kommunikasie moet gedurende die hele proses van rentmeesterskap plaasvind.

9.4.4
Die hele program moet deur gebed en die Here se leiding "gedra" word.  Daarsonder is dit leeg en betekenisloos.  Dit gaan tog daarom dat mense se verhouding met die Here verinnig en verdiep!

9.4.5
Hierdie program behoort (natuurlik aangepas by die omstandighede) jaarliks herhaal te word.  Daar moet op elke jaarprogram voorsiening gemaak word vir die program:  Kerkraadsbesluite, prediking en kommunikasie, Verbintenissondag, ensovoorts.

Beginsel vyf:
Hierdie proses van rentmeesterskap moet (jaarliks) herhaal word en vorm die basis vir die gemeente se uitgawes om hulle visie te bereik.

10.

Begrotingsmetode

Deur hierdie metode word lidmate gevra om hulle dankofferverbintenis voor die Here te bepaal, voordat die gemeente se begroting opgestel word.  So leer mense om in geloof te gee, eerder as vir ’n begroting.   Dit bevorder ook die lidmate se behoefte om vir die Here te gee, eerder as die gemeente (Kerk) se behoefte om te ontvang.

11.

Getuienisse van gemeentes

11.1

"Die oomblik toe mense een keer per jaar gevra is om hulself te verbind om hul tiende en offers (soos die Here hul seën met oorvloed) te gee, het sake ook verander.  Ons glo ook dat ons tiende inkomste drasties verhoog het die oomblik toe ons begin fokus het (finansieel) op sending en evangelisasie.  Die Here se hart?"
11.2

"Ons het die kruk van finansiële ondersteuning buite ons dankoffer twee jaar gelede weggegooi en die pad van effektiewe Bybels gefundeerde rentmeesterskap begin stap en die afgelope finansiële jaar meer as R200 000,00 vir ons Dankoffer ingekry as waarvoor ons begroot het."
12.

Testamentêre bemakings

Die sinvolheid van ’n bemaking vir die Here se Koninkryk moet telkens onder lidmate se aandag gebring word.  Mense gee testamentêre bemakings vir hulle kinders en ander vir wie hulle baie lief is. Ons moet hulle daaraan herinner dat hulle liefde vir die Here ook in hulle testamente neerslag kan vind.

Baie lidmate voeg by hulle eie kinders nog ’n kind as dit by die testament kom.  Hulle noem dit Liefdadigheid.  Daardie kind, wat die Kerk, gemeente, en ander organisasies kan insluit, erf dan ’n gelyke deel saam met die ander kinders.  Ander bepaal weer dat 10% van hulle nalatenskap vir die Here se Koninkryk gegee word.  So word, soos die Skrif sê, nog skatte in die hemel versamel.  Dit "kos" die persoon ook nie "iets" nie, want moontlik het hy/sy juis goed voorsiening gemaak vir ’n lewe wat nog vir ’n onbepaalde tyd kan voortgaan – miskien geld vir ’n groot operasie gespaar, en dan gaan hy/sy daarsonder na die Here.
Ook in hierdie opsig is dit nie wat jy aan iemand doen nie, maar wat jy vir hom/haar doen deur so ’n nalatenskap te noem.  Al wat ons doen is om iemand aan die moontlikheid te herinner – die keuse daaroor bly die persoon s’n.

Dit is die beste dat alle bemakings in ’n trustfonds bewaar word.  Verkieslik moet net die opbrengs van die fonds (nadat vir kapitaalgroei voorsiening gemaak is) aangewend word vir spesiale projekte wat die gemeente / kerk onderneem.  Dit word dan ’n aanvulling tot die gemeente se visie vir die Here se koninkryk buite die gemeente se eie grense.

13.
Ten slotte

Moenie moed verloor as alles nie die eerste keer reg loop nie.  Selfs ’n eerste jaar se beplanning is deel van ’n groter proses.  Die Here sal die goeie saad wat gesaai word op sy tyd laat ontkiem en groei.  Ons moet aanhou "saai"!

Selfs al gaan dit die eerste keer goed, bly dit ’n leerproses.

Dis uiters belangrik om volgende jaar voort te gaan.   Bybelse rentmeesters moet elke jaar groei in hulle verhouding met die Here en die dankbare offervaardigheid wat daaruit kom!
14.
Bykomende stukke
Die volgende bykomende stukke is beskikbaar:

Rentmeesterskap deel een - Hoe lyk die gee van bydraes in verskillende Kerke?  BUVTON navorsing hieroor, faktore wat dankoffer patrone raak, die makro-ekonomiese konteks en vier kontrasterende rentmeesterskap-menings
Rentmeesterskap deel twee - Bybelse beginsels oor geld en die gee van bydraes  ’n Sestal beginsels bespreek

Plus ’n hele aantal Bybelstudies oor Rentmeesterskap.  Die Bybel oor dankoffers; Paulus en die Korintiërs; Wat gebeur as mense die seën van die Here ervaar?  Die Here se beloftes wat aan milddadigheid verbind is, word waar; Wat leer die Bybel oor ’n tiende as maatstaf vir dankoffers?  Die uitwerking van dankoffer volgens vermoë; die Here gee ’n nuwe denkwyse; Waarvoor moet dankoffers aangewend word?  Hoe Paulus gelowiges gemotiveer het; die gevare van geldgierigheid (sekuriteit in besittings); die ryk man en Lasarus (Lukas 16); vier beginsels rakende ons besittings; geld en ons saligheid; ons dankoffer; waarhede uit die Woord; ’n oorsig oor materiële besit in Spreuke; Spreuke oor besittings.
Rentmeesterskap deel drie - ’n Ontleding van die gemeente se eie situasie  Riglyne hieroor plus ’n moontlike vraelys
Plus ’n aantal voorstelle vir preke
Plus voorstelle vir gebruik tydens eredienste met dankoffertyd - Kort aanhalings en spreuke oor verhouding met die Here, Prioriteite, Offervaardigheid, Beloftes, Ewewig, Tevrede, Hoeveel?Geldgierigheid, Algemeen en Aanhalings.
Plus Powerpoint skyfies wat tydens die opneem van dankoffers vertoon kan word.  Agt-en-dertig (38) Bybelverse met illustrasies.
Rentmeesterskap deel vier - Beplanning van ’n rentmeesterskapprogram  Idees oor ’n program, fasette van so ’n program, ’n skriftelike dankofferverbintenis, tydskedules, kommunikasie en metodes van insameling.
Plus Tien beginsels ten opsigte van offervaardigheid in gemeentes; Hierdie 10 beginsels is ook deur ’n Powerpoint aanbieding geïllustreer.   ’n Tweede Powerpoint aanbieding beskryf die beginsels in meer besonderhede.
Plus “Should, could, would” van dankoffers - Wat ons behoort te gee, kan gee indien ons iets opoffer en ook kan nalaat.
Rentmeesterskap deel vyf - ’n Strategie vir gemeentelike finansies  Uitgangspunte, algemeen, begrotings en bemakings
Rentmeesterskap deel ses - Leierskap  Die rol van leierskap; predikante praat oor geld; persoonlike finansies.

